
Ar noson fel heno

Yng ngwlad Jwdea gynt,

A’r sêr yn llond yr awyr

A’r gaeaf yn y gwynt,

Fe aned yno i’r Forwyn Fair

Ei baban bach ar wely gwair.



Ar noson fel heno,

A’r dref yn cysgu’n drwm

Fe ddaeth bugeiliaid ofnus

At ddôr y llety llwm;

Ac oddi yno syllu’n daer

Ar wyneb annwyl baban Mair.



Ar noson fel heno,

Dros erwau’r tywod poeth,

O’r dwyrain pell i Fethlem

Fe ddaeth tri brenin doeth

I blygu’n wylaidd yn y gwair

I roddi mawl i faban Mair.


Ar noson fel heno

Cawn ninnau gofio ‘nghyd

Am eni, yn Jwdea,

Waredwr mwyn y byd,

A chanwn gân i faban Mair

A aned gynt ar wely gwair.

